
koldo etxabe - duin hiltzeko eskubidearen aldeko elkarteko ordezkaria 

«Ospitaleetan, egin, egiten da eutanasia, baina ezin dute esan» 

Duin Hiltzeko Eskubidearen Aldeko Elkarteko ordezkaria da Koldo Etxabe; gaiaren inguruko eztabaida sustatu nahi du 

iñigo bilbao - BILBO 

Osasun mentala eta bizi-agurra hitzaldian Bilboko Medikuntza zientzietako Akademiak Koldo Etxabe Duin Hiltzeko Eskubidearen Aldeko Elkarteko burua gonbidatu du asteon. Eutanasiaz gogoeta sakonak ditu. 

Zer da zuontzat heriotza duina? 

Heriotza bizitzaren azken pausoa denez, bizitza duin bat duintasunez bukatzeko modua litzateke, gainetik esanda. Beste gauza bat da hori guztia gero nola zehazten den, noski. 

Duintasunik gabeko bizitza duin amai daiteke? 

Gerta daiteke, bai, baina oso zaila da. Mundu honetan gaur egun daukagun arazoa da duintasunez hiltzea baino larriagoa dela duintasunez bizitzea. Dudarik ez dago horretan. Duintasunez hiltzearen aldeko planteamendua batik bat mendebalde aurrerakoia omen den honetan ematen da. Beste lekuetan bizitza bera dute arazo eta, duintasunez edo duintasunik gabe, bizitzeko bakarrik nahiko komeria izaten dute. 
Heriotza duina esaten denean, eutanasiaz ari gara? Gauza bera al dira biak? 

Bai, duin hiltzearen inguruan zenbait kontzeptu sar ditzakegu: eutanasia bera, baina baita zainketa paliatiboak, azken borondateko testamentua eta antzekoak ere. Horren inguruan hitz egiten duten gai horiek guztiak heriotza duinaren barruan sartuko genituzke. 

Zeri diogu beldur handiagoa, heriotzari berari edo minari? 

Dudarik ez dago, minari. Hemen, mendebaldean, erlijio judu-kristauak daukan eragina oso handia da oraindik, batzuek nahiko genukeena baino handiagoa. Erlijioak tabu bezala hartzen du bizitza eta horrek egundoko eragina du oraindik. Baina denok ezagutzen dugu oinaze gogor eta luze baten ondoren hil den etxekoren bat, lagunen bat edo adiskideren bat. Jendearekin hitz eginez gero eta horretarako ez da beharrezkoa inkesta ofizialetara jotzea, nahikoa da jende xehearekin hitz egitea, denek esaten dute, argi eta garbi gainera, beraiek ez dutela halako oinazerik sufritu nahi eta, beraz, eutanasiaren alde daudela. Hori isilean esaten dute, eta aipatutako zentzu horrekin arrazoituz gainera. Hortik eutanasia bera defendatzen hastera, alde handia dago. Baina jende gehienak aitortuko dizkizu halako pentsamenduak. 

Bizitza eskubidea sakralizatu den gizarte honetan heriotzaz hitz egitea ez da tabu gertatzen? 

Bai, bada tabua, nahiz eta oso paradoxikoa ere baden, heriotzaz inguraturik bizi garelako. Edozein egunkari hartzea besterik ez daukazu goitik behera heriotzaz beteta dagoela ikusteko: hilketak, gerrak, goseteak, trafiko istripuakÉ Heriotzak alde guztietatik inguratuta gauzka. Baina badirudi norberari egokitzen ez zaion bitartean, horri buruzko eztabaida ahaztu edo saihestu egin nahi dugula. Jakinda, gainera, hori ezinezkoa dela, heriotza bizitzaren azkeneko pausoa besterik ez delako. 
Eutanasiaren kontra daudenek esaten dute hori aitzakia izan daitekeela, adibidez, gure zaharrak hiltzeko. Nola erantzun horri? 
Eutanasiaren aurkako batzuk esaten dituzte halakoak, hor ere denetarik baitago. Batzuk kontra daude baina begirunea diete lagun hurkoaren ideia eta usteei. Baina badira beste batzuk eutanasiaren aurka erlijioaren eraginagatik edo bestelako istorioengatik daudenak. Beraientzat inportanteena, balioa duen bakarra, autoritatea da. Ez die ardura eutanasiari buruzko eztabaidak, beraientzat inportanteena autoritate printzipioari eustea da. Horregatik daude agintariak edo Estatua bera kontra. Estatua kontra dago ez zaiolako interesatzen autoritate printzipio hori galtzea eta herritarrak bere kabuz ezer erabakitzea. Eliza ere aurka dago, bere negozioari eusteko beldurtuta bizi den jendearen beharra duelako. Horregatik sustatzen du heriotzarekiko beldurra. 
Gaia pil-pilean dago Espainian egin duten film bat dela medio. Pentsatzen duzu horrek jendarteko eztabaida eta legearen premia areagotzeko balioko duela? 

Eztabaida kasuren bat gertatzen den guztietan pizten da. Orain badirudi Espainiako gobernu berria, neurri batean behintzat, inplikatu egin dela. Aipatu duzun film hori babestu eta ikustera joan ziren. PSOEko batzuek diote legealdi honetan ez dela ezer mugituko. Beste batzuek baietz diote, Zigor Kodea eztabaidatzen denean, datorren urtean, zerbait egingo dutela. 
Eusko Jaurlaritzak Aurretiazko Borondateen Agiria atera du berriki. Zelan hartu duzue zuen elkartean ekimena? 

Elkartea beti egon da horren atzetik eta pentsatzen dugu gure eragintxoa ere izan dugula hori onar zedin. Jaurlaritzak onartu du eta beste zenbait autonomi elkartetan ere onartu dute. Gauza izango da gero nola zehazten den, nola egiten den, zer egiten den. Onartu du, baita ere, errolda zabaltzea; azken borondateen testamentua balioztatzeko errolda ireki dute. Egia da oraindik ez dela ondo jarri abian, arazoak ere badaudela, baina gutxienez abian da. Gu ados gaude eta prest gaude behar duten neurrian laguntzeko. 

Ospitaleetan, eguneroko jardunean, ez dut esango eutanasia, baina mina kendu edo sufrimendua ekiditeko neurriak hartzen dira? 
Ospitaleetan egunero-egunero hartzen dira mina kentzeko neurriak, eta, egin, egiten da eutanasia. Horretan dudarik ez dago, medikuek beraiek onartzen dute. Hori bai, ezin dute esan, Zigor Kodea hor dagoelako, baina guztiek onartzen dute eutanasia, egin, egiten dela. 

